
ANNOTATSIYA 

Ushbu maqolada o‘sib kelayotgan yosh avlodning ta’lim sifatini nazorat qilish 

bo‘yicha xalqaro tajribalar yordamida bilim sifatini baholash mexanizmlarini joriy 

etish jarayonlarini bosqichma-bosqich amalga oshirish ko‘zda tutilgan. 

ABSTRACT 

In this article, it is envisaged to step by step implement the processes of 

implementing the mechanisms of quality assessment of knowledge with the help of 

international programs to control the quality of education of the young generation. 

Bugungi o‘zgarishlar davrida ta’lim tizimi ijtimoiy jarayonlardan kelib chiqqan 

holda shiddat bilan rivojlanishni taqozo etadi. Ta’lim orqali jamiyatda kelajakdagi 

vazifalarni bajarishga qodir bo‘lgan yangi avlod shakllantiriladi. O‘zbekiston 

Respublikasi Prezidentining 2019-yil 29- apreldagi farmoni bilan tasdiqlangan “Xalq 

ta’limi tizimini 2030 yilgacha rivojlantirish kontsepsiyasi”da uzluksiz ta’lim tizimini 

sifat jihatidan yangi bosqichga ko‘tarish, jahon ta’lim reytinglarida mamlakatimizni 

yuqori pog‘onalarga olib chiqish kabi bir qator ustuvor vazifalar belgilab berilgan. 

Shuni inobatga olgan holda umumta’lim maktablari va maktabgacha ta’lim 

muassasalarining moddiy-texnik bazasini mustahkamlash, yosh avlodning har 

tomonlama puxta bilim olishi uchun zarur sharoit va imkoniyatlar yaratishga alohida 

e’tibor qaratib kelinmoqda. Bunday talabning qondirilishi o‘z navbatida yoshlar 

o‘rtasida kitobxonlik va darslarga qiziqish xususiyatini oshirish va o‘qituvchilarning 

har tomonlama ta’lim tarbiyaga e’tiborini kuchaytirishning zamonaviy ijtimoiy 

innovatsiyalar orqali amalga oshirish ehtiyojini vujudga keltirmoqda. 

Xususan, dunyoda ta’lim sifati, saviyasi va darajasini aniqlab beruvchi PISA 

(O‘quvchilarni ta’limdagi yutuqlarini baholash xalqaro dasturi), PIRLS (Matnni 

o‘qish va tushunish darajasini aniqlovchi xalqaro tadqiqot), TIMSS (Maktabda 

matematika va aniq fanlar sifatini tadqiq qiluvchi xalqaro monitoring) kabi bir qator 

xalqaro dasturlar mavjud bo‘lib, ular rivojlangan davlatlardagi ta’lim sifatini yanada 

oshirishdagi mezon sifatida keng qo‘llanilib kelinmoqda. Jumladan, PISA (The 

Programme for International Student Assessment) Xalqaro o‘quvchilarni baholash 

dasturi reytingida O‘zbekistonning  2025-yilda 60 talikka va 2030-yilga kelib esa, 

birinchi 30 ta ilg‘or mamlakatlar qatoriga kirishi ko‘zda tutilgan.  

PISA - o‘quvchilarni ta’lim sohasidagi yutuqlarini baholash bo‘yicha xalqaro 

dastur bo‘lib, undagi test jahon davlatlaridagi maktab o‘quvchilarining bilimi va 

ularni amaliyotda qo‘llay olish mahoratini baholaydi. Dasturning asosiy maqsadi - 15 

yoshli o‘quvchilar ta’lim dargohida olayotan bilim va tajribalarini ijtimoiy 

munosabatlarda va inson faoliyatida uchraydigan turli xil hayotiy vazifalarni 

yechishda qanchalik foydalana olish qobiliyatini baholashdir. Ushbu sinov har uch 

yilda bir marotaba o‘tkaziladi. Testda faqat 15 yoshdagi o‘smirlar ishtirok etadi. 

Maktabdagi ta’lim sifatini monitoring qilishga qaratilgan PISA dasturi asosiy uch 

yo‘nalishda: o‘qish,matematika va ijtimoiy fanlar savodxonligi bo‘yicha olib boriladi. 

Birgina 2015 yilning o‘zida 70 dan ortiq davlatlar PISA xalqaro dasturi sinovida 

ishtirok etgan. Umuman olganda, PISA dasturi davlatlarning ta’lim sohasidagi 

siyosatiga sezilarli darajada ta’sir o‘tkazadi. Har bir davlat o‘tkazilgan tadqiqot 

natijalari asosida o‘zining ta’lim sohasidagi kuchli va kuchsiz tomonlarini xolisona 

aniqlab, boshqa davlatlarga nisbatan mavqeini ko‘radi hamda ta’lim muassasalarida 

o‘quv jarayonini takomillashtirishda o‘z yo‘nalishlarini va strategiyasini belgilab 

oladi. 

PIRLS -  tadqiqotida 50 dan ortiq davlatlar ishtrok etib kelmoqda. Mazkur 

xalqaro tadqiqotning maqsadi turli xil ta’lim tizimidan iborat bo‘lgan davlatlardagi 

boshlang‘ich maktab o‘quvchilarining matnni o‘qish va qabul qilish bo‘yicha 

tayyorgarligi hamda o‘quvchilarning har xil yutuqlarga erishishga sabab bo‘luvchi 

ta’lim tizimidagi o‘ziga xos xususiyatlarni aniqlash va baholashdan iborat.  

TMSS - ham jahon mamlakatlari ta’lim tizimida keng tadbiq etilmoqda. TMSS 

dasturi Ta’lim sohasidagi yutuqlarni baholash xalqaro assotsiatsiyasi IEA 

(International Association for the Evaluation of Educational Achievements) 

tomonidan tashkil etilgan bo‘lib, ushbu tadqiqot 4 va 8 sinf o‘quvchilari 

orasida matematika va ijtimoiy fanlar bo‘yicha ta’limning sifati, darajasi, fanga 

bo‘lgan munosabati, qiziqishini aniqlaydi. Har 4 yilda bir marotaba olib boriladi. 

Ushbu tadqiqot PIRLS tadqiqotiga o‘xshab, o‘quvchilar, maktab ma’muriyati va 

o‘qituvchilari orasida qo‘shimcha so‘rovnomalar o‘tkazadi va fan sohasida to‘sqinlik 

qilayotgan asosiy omillarni aniqlaydi. Bu esa o‘sha mamlakatda ishlab chiqilgan 

ta’lim standartlarini va ta’lim samaradorligini boshqa davlatlar bilan solishtirib 

ko‘rish imkonini beradi. 2015 yil TMSS tadqiqotlari natijalariga ko‘ra AQSh, 

Singapur, Gonkong, Koreya Respublikasi, Yaponiya, Rossiya, Buyuk Britaniya kabi 

davlatlarning ta’lim tizimi eng yuqori ko‘rsatkichlarni egallagan. Shuni e’tirof etish 

lozimki, ayni shu davlatlarda yuqori texnogiyalarni o‘zlashtirish, sanoatlashtirish va 

yuksak darajadagi taraqqiyot erishish maqsadida aniq fanlarni yuqori darajada 

o‘zlashtirishga alohida e’tibor qaratilib, unda o‘quvchilar tug‘ma iste’dod va 

qobiliyatlardan ko‘ra o‘z ustida doimiy ishlash hamda aniq fanlarni o‘qitishda guruh 

yoki sinfdagi o‘quvchilar sonining 16 nafardan oshmasligi belgilangan. Bunday 

tajriba AQShda ham mavjud bo‘lib, 1999 yildan boshlab bitta o‘qituvchi 40 minutlik 

dars mashg‘uloti davomida 16 ta bolaga bilim va tarbiya bera olish imkoniyatiga ega 

ekanligii inobatga olgan holda prezident qarori bilan ta’lim muassasalaridagi 

guruhlarda o‘quvchilar soni 16 nafar etib belgilangan. 

Qisqacha qilib aytganda, xalqaro tadqiqotlar natijalari yoshlarimizning hayotga 

qanchalik tayyorlanayotgani va buning uchun ularga taqdim etilayotgan ta’lim 

dasturlari bugungi kun talabiga qanchalik javob berishini ko‘rsatib beradi. O‘tgan 

davr mobaynida Ta’lim inspeksiyasi va Milliy markaz tomonidan Xalq ta’limi 

vazirligi bilan hamkorlikda bir qator ishlar amalga oshirildi. Xalqaro tadqiqotlarni 

joriy etish bo‘yicha xalqaro tajribalar o‘rganilgani, 30 nafarga yaqin mas’ul 

xodimlarning xorijiy mamlakatlarda malaka oshirishlari, 7 nafar xalqaro ekspert jalb 

qilinishi, Respublika bo‘yicha 260 nafar trener tayyorlanganini birinchi qadamlar 

sifatida aytish mumkin. Shuningdek, o‘qituvchilar va o‘quvchilar uchun PISA va 

PIRLS dasturlari haqidagi umumiy tushunchalar, namunaviy topshiriqlar, ularni 

bajarish bo‘yicha tavsiyalar va baholash mezonlarini o‘z ichiga olgan 4 nomdagi 

metodik qo‘llanmalar yaratildi. “Xalqaro tadqiqotlarda boshlang‘ich sinf 

o‘quvchilarining o‘qish savodxonligini baholash”, “Xalqaro tadqiqotlarda 

o‘quvchilarning o‘qish savodxonligini baholash”, “Xalqaro tadqiqotlarda 

o‘quvchilarning matematik savodxonligini baholash”, “Xalqaro tadqiqotlarda 

o‘quvchilarning tabiiy fanlar bo‘yicha savodxonligini baholash” deb nomlangan 

qo‘llanmalarning har biri 10 000 nusxadan chop etilib, barcha umumta’lim 

muassasalari va ta’limni boshqaruv organlariga yetkazib berildi.  

Bu islohotlarning barchasi o‘sib kelayotgan yosh avlodning ta’lim sifatini 

nazorat qilish bo‘yicha xalqaro tajribalar yordamida bilim sifatini baholash 

mexanizmlarini joriy etish jarayonlarini bosqichma-bosqich amalga oshirishga zamin 

yaratadi. 

